
O‘ZBEKISTON SUG‘URTA BOZORI:  
RIVOJLANISH TENDENSIYALARI VA 

ISTIQBOLLI IMKONIYATLAR
Abdurazaqov Jasur Abdunasimovich 

“O‘zR IIV Birlashgan tahririyati” DM bosh hisobchisi
jabdurazzoqov@bk.ru

Annotatsiya: Ushbu maqolada O‘zbekiston sug‘urta bozori ko‘rsatkichlari tahlil qilingan. Milliy sug‘urta bozori ko‘rsatkichlari 
Rossiya va Qog‘og‘iston sug‘urta bozorlari ko‘rstakichlari bilan taqqoslangan va ilmiy taklif va tavsiyalar ishlab chiqilgan.

Kalit soʻzlar: moliya bozori, moliya tizimi, sug’urta tashkiloti, sug’urta bozori, sug‘urta xizmatlarining diversifikatsiyasi,  
sug‘urta agentlari, sug‘urta to‘lovi, sug‘urta mukofati, sug‘urta tashkilotlarining umumiy ustav kapitali.

Abstract: This article analyzes the indicators of the insurance market of Uzbekistan. The indicators of the national 
insurance market are compared with the indicators of the insurance markets of Russia and Kazakhstan, and scientific 
proposals and recommendations are developed.

Key words: financial market, financial system, insurance organization, insurance market, diversification of insurance 
services, insurance agents, insurance payment, insurance premium, total authorized capital of insurance organizations.

Аннотация: В данной статье анализируются показатели страхового рынка Узбекистана. Проводится сравнение 
показателей национального страхового рынка с показателями страховых рынков России и Казахстана, 
разрабатываются научные предложения и рекомендации.

Ключевые слова: финансовый рынок, финансовая система, страховая организация, страховой рынок, 
диверсификация страховых услуг, страховые агенты, страховой взнос, страховая премия, совокупный уставный 
капитал страховых организаций.

K I R I S H
Sug‘urta bozori har qanday mamlakat moliya tizimining muhim tarkibiy qismi hisoblanadi. U iqtisodiyotdagi 

risklarni boshqarish, aholining va biznesning moliyaviy barqarorligini ta’minlash, shuningdek investitsion 
oqimlarni safarbar etishda muhim rol o‘ynaydi. O‘zbekiston sug‘urta bozorida so‘nggi yillarda sezilarli o‘zgarishlar 
kuzatilmoqda. Davlat tomonidan olib borilayotgan islohotlar, yangi kompaniyalar faoliyati va xalqaro tajribani 
joriy etish bu jarayonni tezlashtirmoqda. 

Ushbu maqolada O‘zbekiston sug‘urta bozorining rivojlanish tendensiyalari va istiqbolli imkoniyatlari tahlil 
qilindi. Milliy sug‘urta bozorining ko‘rsatkichlari Rossiya va Qozog‘iston tajribasi bilan taqqoslanib, mavjud 
muammolar aniqlanadi hamda kelgusida sohani yanada rivojlantirish uchun ilmiy asoslangan taklif va tavsiyalar 
ishlab chiqildi.

M A V Z U G A  O I D  A D A B I Y O T L A R  S H A R H I
Moliya bozorini xususan sug‘urta bozorini takomillashtirish bo‘yicha ko‘plab xorijiy va mahalliy olimlar ilmiy 

ish olib borgan bo‘lib, biz maqolamizni tayyorlashda ko‘plab olimlarni ilmiy qarashlarini tahlil qildik.
Jumladan, J.F.Outreville’ning “Life insurance markets in developing countries” maqolasi rivojlanayotgan 

mamlakatlarda hayot sug‘urtasi bozorining rivojlanishiga ta’sir etuvchi omillarni chuqur tahlil qiladi. Muallifning 
asosiy xulosalariga ko‘ra, hayot sug‘urtasi mukofotlari hajmi mamlakatning moliyaviy rivojlanish darajasi 
va sug‘urta bozorining tuzilishi bilan chambarchas bog‘liq. Tadqiqotda shuningdek, iqtisodiy o‘sish, moliya 
institutlarining chuqurlashuvi, real daromad darajasi va aholining demografik ko‘rsatkichlari hayot sug‘urtasi 
talabini oshiruvchi asosiy omillar sifatida ko‘rsatilgan.1

J.F.Outreville shuni ta’kidlaydiki, rivojlanayotgan mamlakatlarda sug‘urta bozorining sustligi ko‘pincha moliya 
tizimidagi cheklovlar, institutsional zaifliklar va aholining sug‘urta madaniyati pastligi bilan bog‘liq. Maqolada 

1	  Outreville J. F. Life insurance markets in developing countries //Journal of risk and insurance. – 1996. – С. 263-278.

keltirilishicha, hayot sug‘urtasining rivojlanishi nafaqat moliyaviy xizmatlarni kengaytirish, balki kapital bozorini 
chuqurlashtirish va uzoq muddatli jamg‘armalarni shakllantirish orqali iqtisodiy barqarorlikka hissa qo‘shadi. 
Shu sababli, sug‘urta bozorini rag‘batlantirish davlat siyosatining muhim yo‘nalishi sifatida ko‘rilishi lozim.

J. Mulhern, S. Manske va R. Mancuso (2023) tomonidan yozilgan “USA: A regulatory overview of the 
world’s largest insurance market” maqolasi AQSh sug‘urta bozorining huquqiy tartibga solinish xususiyatlarini 
tahlil qiladi. Xulosalarga ko‘ra, AQSh sug‘urta bozori dunyodagi eng yirik va diversifikatsiyalashgan tizim 
bo‘lib, uning boshqaruvi asosan shtatlar darajasida amalga oshiriladi. Federal darajada esa iste’molchilar 
huquqlarini himoya qilish, moliyaviy barqarorlik va xalqaro standartlarga muvofiqlik nazorat qilinadi. Mualliflar 
ta’kidlaganidek, “non-admitted market” noyob va yuqori xavfli sug‘urta mahsulotlarini qamrab olib, innovatsion 
yechimlarni taqdim etadi. Shu tariqa, AQSh sug‘urta bozorining asosiy xususiyati - tartibga solishdagi ko‘p 
pog‘onali tizim, moslashuvchanlik va xalqaro moliya tizimiga faol integratsiya ekanligi qayd etilgan.2

U.R.Xalikovning 2025 yilda chop etilgan “O‘zbekiston sug‘urta bozori muammolari va rivojlanish yo‘nalishlari” 
maqolasida mamlakat sug‘urta bozorida mavjud tuzilmaviy muammolarni tahlil qilish va ularni bartaraf etish 
bo‘yicha ilmiy asoslangan takliflar ishlab chiqilgan. Sug‘urta kompaniyalari moliyaviy barqarorligini baholash, 
soliq imtiyozlari va huquqiy islohotlarning ta’sirini o‘rganish hamda bozorni rivojlantirish yo‘nalishlarini belgilash 
nazarda tutilgan. O‘zbekiston sug‘urta bozorini barqaror rivojlantirish uchun soliq siyosatida maqbullik, 
innovasion mahsulotlarni joriy etish, raqobat muhitini kuchaytirish va aholi o‘rtasida sug‘urta madaniyatini 
oshirish zarurligi qayd etilgan.3

O.T.Yuldashevning 2025-yilda chop etilgan “O‘zbekistonda sug‘urta bozori” maqolasida mamlakat sug‘urta 
bozorining hozirgi holati, mavjud muammolari va istiqbollari tahlil qilingan. Xulosalarga ko‘ra, sohada hali ham 
aholining sug‘urtaga bo‘lgan ishonchi past, moliyaviy barqarorlik yetarli darajada shakllanmagan hamda sug‘urta 
xizmatlarining diversifikatsiyasi sust rivojlanmoqda. Shu bilan birga, raqamli texnologiyalarni joriy etish, hayot 
sug‘urtasi segmentini kengaytirish va xorijiy investitsiyalarni jalb etish bozorning raqobatbardoshligini oshiradi. 
Muallif takliflariga ko‘ra, sug‘urta sohasida soliq va huquqiy imtiyozlarni kuchaytirish, innovatsion mahsulotlarni 
rivojlantirish, aholiga keng tushuntirish ishlari olib borish hamda davlat va xususiy sektor hamkorligini 
mustahkamlash zarur.4

T A D Q I Q O T  M E T O D O L O G I YA S I
Maqolada muallif tomonidan ilmiy abstraksiyalash, qiyosiy tahlil, induksiya va deduksiya usullaridan 

foydalanilgan. 

T A H L I L  V A  N A T I J A L A R
Mamlakat moliya bozorini takomillashuvi, korporativ moliya hamda shaxsiy moliya sohalarini rivojlanishiga 

olib keladi. Aholini bo‘sh turgan pul mablag‘larini moliya instrumentlari orqali moliya bozoriga yo‘naltirishning 
yangi zamonaviy metodlaridan keng foydalanish amaliyotini tashkil etish va moliya bozori ishtirokchilarini 
naflanish darajasini yuqorilash muhim iqtisodiy strategiya hisoblanadi.

O‘zbekiston Respublikasi milliy statistika qo‘mitasi ma’lumotlariga ko‘ra 2025-yilning 1-iyul holatiga 
O‘zbekistonda doimiy aholi soni qariyb 37 859 698 kishini tashkil etgan.5  Shundan mehnatga layoqatli aholi 
soni 21 039 200 kishini tashkil etmoqda, demak  O‘zbekistonda moliya bozori ishtirokchisi bo‘lishi mumkin 
bo‘lgan aholi 21 million atrofida ekanligi va ularni moliya bozorida ishtirok etuvchi potensial sub’yektlar ekanligini 
hisobga olib mamlakat sug‘urta bozoridagi holatni ayrim jihatlarini tahlil qilamiz. 

O‘zbekiston sug‘urta bozorida 2024-yil yanvar-iyun oylarida 35 ta sug‘urta tashkiloti faoliyat yuritgan bo‘lib, 
2025-yil yanvar-iyun holatiga 34 tani tashkil etgan. Hayotni sug‘urta qilish sohasida 1 ta sug‘urta tashkiloti 
ko‘paygan va umumiy sug‘urta sohasida 2 ta sug‘urta tashkiloti kamaygan. Bu jarayon tarkibiy o‘zgarishlarni 
ko‘rsatib, hayotni sug‘urta qilish sohasida bir tashkilotga ko‘payish va umumiy sug‘urta sohasida ikkita 
tashkilotga kamayish bilan tavsiflandi. 

 Sug‘urta tashkilotlarining umumiy ustav kapitali 2024-yil yanvar-iyun holatiga 2, 347 trln so‘mni tashkil 
etib, 2025-yil yanvar-iyun holatiga 3, 129 trln so‘mni tashkil etgan. Bu holat kapitalizatsiyaning kuchayishi va 
moliyaviy barqarorlikning ortganidan dalolat beradi.

2	 Mulhern J., Manske S., Mancuso R. USA: A regulatory overview of the world’s largest insurance market //Research Handbook on 
International Insurance Law and Regulation. – Edward Elgar Publishing, 2023. – С. 708-727.

3	 Халиков У. Р. ЎЗБЕКИСТОН СУҒУРТА БОЗОРИ МУАММОЛАРИ ВА РИВОЖЛАНИШ ЙЎНАЛИШЛАРИ //Scientific Research and 
Experimental Development. – 2025. – №. 10.

4	 Yuldashev O. T. et al. O ‘ZBEKISTONDA SUG ‘URTA BOZORI //Tadqiqotlar. – 2025. – Т. 63. – №. 3. – С. 200-208.
5	 https://stat.uz/uz/rasmiy-statistika/demography-2



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 371

2025-yil, oktyabr.  № 10-son.

1-diagramma

2024-yilning birinchi yarmida umumiy mukofotlar hajmi 4,3 trln so‘mni tashkil etgan bo‘lsa, 2025-yilda 
bu ko‘rsatkich 6,2 trln so‘mga yetgan. Bu o‘sish 44% dan ziyodni tashkil etib, aholi va biznesning sug‘urta 
xizmatlariga talabining ortganini anglatadi. Tarkibiy jihatdan, ihtiyoriy sug‘urta 87% ulush bilan yetakchi bo‘lib 
qolgan, majburiy sug‘urta esa 7% atrofida saqlangan. Hayotni sug‘urta qilish sohasida ulush 2% dan 6% ga 
o‘sishi bozorda diversifikatsiya jarayonlari jadallashganidan dalolat beradi.

2024-yilda 1,1 trln so‘mlik to‘lov amalga oshirilgan bo‘lsa, 2025 yilda bu ko‘rsatkich 1,2 trln so‘mga yetgan. 
Ixtiyoriy sug‘urtaning ulushi 79% ni tashkil etgan holda ustuvorligini saqlab qolgan, majburiy sug‘urta ulushi 
15-16% atrofida, hayotni sug‘urta qilish esa 5-6% darajada bo‘lgan. Bu holat bozorda barqarorlik mavjudligini, 
kompaniyalar to‘lov qobiliyatini ta’minlab kelayotganini ko‘rsatadi.

Sug‘urta mukofotlari hajmida sezilarli o‘sish bozorning kengayib borayotganini anglatadi. Ihtiyoriy sug‘urta 
segmenti asosiy drayver sifatida ustuvorlikka ega. Hayotni sug‘urta qilish ulushining ortishi bozorda uzoq 
muddatli moliyaviy instrumentlarga talabning kuchayganini ifoda etadi.

Sug‘urta to‘lovlari mukofotlarga nisbatan past sur’atda o‘smoqda, bu esa kompaniyalar uchun yuqori 
rentabellik va barqaror moliyaviy imkoniyatlarni ta’minlaydi. 

2-diagramma

O‘zbekiston sug‘urta bozorida sug‘urta brokerlari soni 10 tadan 11 tagacha ko‘payib, 10% o‘sish qayd 
etilgan. Shu bilan birga, aktuariylar soni ham 5 tadan 7 tagacha o‘sib, 40% ko‘paygan. Bu professional kadrlar 
salohiyatini oshirish va bozorni xalqaro standartlarga yaqinlashtirish yo‘nalishidagi ijobiy tendensiya hisoblanadi.

Biroq sug‘urta agentlari soni 4 161 tadan 3 442 taga tushib, 17,3% kamaygan. Xususan, ular orasidagi 
yuridik shaxslar ulushi ham 1 449 tadan 1 424 taga kamaygan. Bu bozorda tarkibiy o‘zgarishlar va agentlik 
tizimida samaradorlikka e’tibor kuchayishi bilan bog‘liq. Shuningdek sug‘urta agentlari sonini kamayishi sug‘urta 
tashkiloti va sug‘urtalanuvchi o‘rtasidagi munosabatlarni yanada shaffoflanishiga sabab bo‘ladi.

Shu bilan birga, to‘lovlarni kafolatlash jamg‘armasi a’zolari bo‘lgan sug‘urta tashkilotlari soni 25 ta darajada 
o‘zgarishsiz qolgani bozorning barqarorligini ta’minlab turganini ko‘rsatadi. 

O‘zbekiston sug‘urta bozorida 2024-2025-yillar orasida sug‘urta tashkilotlarining investisiya portfeli sezilarli 
darajada o‘sgan. Jami investisiyalar 36,5% ga oshib, 8,34 trln so‘mni tashkil etdi. Tarkibiy jihatdan, depozitlar 
hali ham eng yirik ulushni (60,9%) egallab turibdi. Biroq bu ko‘rsatkich rivojlangan mamlakatlar tajribasiga 
qaraganda ancha yuqori, chunki Yevropada sug‘urta kompaniyalari mablag‘larning asosiy qismini (40–50%) 
qimmatli qog‘ozlar va infratuzilma obligatsiyalariga yo‘naltiradi. Bu ularning investisiya oqimlarini uzoq muddatli 
va yuqori daromadli yo‘nalishlarga qaratayotganini anglatadi.

Qimmatli qog‘ozlarga yo‘naltirilgan mablag‘lar 7,8% ga o‘sib, 16,7% ulushni tashkil etgan. Bu ko‘rsatkich 
AQSH va Yaponiya kabi mamlakatlarda 40-60% darajada bo‘lib, O‘zbekistonda ushbu segmentni kengaytirish 
zarur. Shu bilan birga, ko‘chmas mulkka investisiyalar 160,4% ga o‘sib, ulushi 18,7% ga yetgani ijobiy holat 
hisoblanadi, chunki bu bozorni diversifikatsiya qiladi.

E’tiborli jihat shundaki, zayomlar ulushi 34,5% ga qisqargan. Bu moliyaviy barqarorlik nuqtai nazaridan 
to‘g‘ri qaror bo‘lib, chunki rivojlangan mamlakatlar tajribasida zayomlar odatda sug‘urta kompaniyalari portfelida 
cheklangan ulushga ega bo‘ladi.

3-diagramma

O‘zbekiston sug‘urta bozorini 2024-2025 yillar ma’lumotlariga ko‘ra umumiy sug‘urta mukofotlari 46% ga 
oshgan va 6,23 trln so‘mga yetgan. Bu ko‘rsatkich sug‘urta xizmatlariga talab ortib borayotganini anglatadi. Shu 
bilan birga, hayotni sug‘urta qilish mukofotlari ko‘rsatkichlari o‘ta past, 21 million ishga yaroqli aholidan atiga  
355 767 000 so‘mlik ixtiyoriy sug‘urta mukofati yig‘ilishi achinarli holat. Masalan MDH davlatlaridan biri Rossiya 
sug‘urta bozorida hayot sug‘urtasi segmenti allaqachon barqaror tarzda rivojlangan bo‘lib, umumiy mukofotlar 
tarkibida 20-25% ulushni egallaydi. Qozog‘istonda esa bu ko‘rsatkich oxirgi yillarda 15% atrofida shakllanib, 
davlat qo‘llovi bilan tobora ortib bormoqda. Demak, O‘zbekistonda hayot sug‘urtasi hali kichik ulushga ega 
bo‘lib bu sohada katta islohatlar amalga oshirilishi zarur. 

Sug‘urta to‘lovlari O‘zbekistonda 11,6% ga o‘sgan bo‘lib, ihtiyoriy sug‘urta segmenti yetakchilik qilmoqda. 
Rossiyada bu ko‘rsatkich ko‘proq majburiy sug‘urta turlari hisobiga ta’minlanadi (avtomobil va tibbiy sug‘urta 
asosiy ulushga ega). Qozog‘istonda esa korporativ mijozlar hisobiga ihtiyoriy sug‘urta turlari ustun kelmoqda.

Sug‘urta majburiyatlari O‘zbekistonda 44,6% ga o‘sgan va bu kapitallashuv darajasining sezilarli 
kuchayishidan dalolat beradi. Rossiya bozorida sug‘urta majburiyatlari yalpi ichki mahsulotga nisbatan  4% ni 
tashkil etsa, Qozog‘istonda bu ko‘rsatkich 2% atrofida.

X U L O S A  V A  T A K L I F L A R :
O‘zbekiston sug‘urta bozoridagi o‘sish tendensiyasi uzluksiz ravishda davom etmoqda. Sug‘urta mukofotlari 

hajmidagi katta o‘sish mamlakatda moliyaviy xizmatlarga bo‘lgan talabning oshib borayotganini ko‘rsatadi. 
Bu esa aholining moliyaviy madaniyati va xatarlarni boshqarishga bo‘lgan munosabatida ijobiy o‘zgarishlar 
borligidan dalolat beradi.

O‘zbekiston sug‘urta bozorida umumiy sug‘urta va hayot sug‘urtasi segmentlari o‘rtasida katta farq mavjud 
bo‘lib, umumiy sug‘urta sohasi hali ham asosiy ulushni egallab turibdi. Hayot sug‘urtasi juda sekin rivojlanmoqda 
hayot sug‘urtasini rivojlanishi uchun davlat tomonidan keng miqyosdagi chora tadbirlar ishlab chiqarilishi zarur. 
Bu kelgusida bozor diversifikatsiyasi va yangi mahsulotlar paydo bo‘lishiga sharoit yaratadi. 

Sug‘urta tashkilotlarini investisiya siyostiga rivojlangan mamlakatlar tajribasidan kelib chiqib o‘zgartirishlar 
kiritish lozim. Depozitlarga ortiqcha tayanchni kamaytirib, qimmatli qog‘ozlar va infratuzilma loyihalariga 
investisiyalarni ko‘paytirish zarur. Shuningdek sug‘urta jamg‘armalarini davlat obligatsiyalariga yo‘naltirish 
orqali ichki moliya bozorini rivojlantirish va xalqaro tajribaga tayangan holda ESG-investisiyalarni joriy qilish, 
ayniqsa “yashil obligatsiyalar” bozorini yo‘lga qo‘yish maqsadga muvofiq.

O‘zbekistonda sug‘urta bozori hozircha Rossiya va Qozog‘istonga nisbatan kichik hajmga ega, ammo 
o‘sish potensiali yuqori. Xususan, hayot sug‘urtasi va korporativ ihtiyoriy sug‘urta turlarini rivojlantirish orqali 
qisqa muddatda mintaqada raqobatbardosh milliy sug‘urta bozorini tashkil etish mumkin.

O‘zbekiston sug‘urta bozorida hali katta salohiyat mavjud. Zamonaviy texnologiyalardan foydalanish, 
raqamli sug‘urta platformalarini rivojlantirish va xalqaro hamkorlikni kuchaytirish orqali bozor imkoniyatlarini 
yanada kengaytirish mumkin. Bu esa nafaqat moliyaviy tizim barqarorligini ta’minlaydi, balki milliy iqtisodiyotning 
uzoq muddatli rivojiga ham xizmat qiladi.

